
Ағымдағы жылғы мамыр айында Қазақстан Республикасының Президенті өзінің Жарлығымен Қазақстан Республикасының «жасыл» экономикаға көшуі жөніндегі тұжырымдамасын бекітті. 

«Жасыл» экономикаға көшу жөніндегі тұжырымдаманы іске асыру мақсатында Үкімет 2013-2020 жылдарға арналған іс-шаралар жоспарын бекітті. Жоспарда қалдықтарды басқару жүйесін жаңғырту және ауаның ластануын төмендету, су ресурстарын басқару жүйесін жетілдіру, орнықты ауыл шаруашылығы қағидаттарын енгізу; энергия тиімділігін және энергия үнемдеуді арттыруға бағытталған іс-шараларды іске асыру, энергия қоржындарын жаңғырту және жаңартылатын энергия көздерін дамыту бойынша бірқатар шаралар қабылдау көзделген.

«Қазақстан-2050» стратегиясы: қалыптасқан мемлекеттің жаңа саяси бағыты» Жолдауына сәйкес Елбасымыз 2050 жылға қарай баламалы және жаңартылатын энергия түрлерінен елімізде тұтынылатын барлық энергияның 50 пайызына дейін өндіруге қол жеткізу міндетін қойды [1].

Бүгінгі таңда Энергетикалық қауіпсіздікті сақтауда балама энергетиканың маңызы ерекше, елімізде қолданысқа ие жалпы энергия балансының балама энергетикаға тиесілі үлесі  небәрі 0,5%-ды құрайды [2,Б. 62].

Қазақстан әлемде энергия таратылуының ең көп шығындары жөнінен алдыңғы ондықты иеленеді. Елде ЖІӨ-нің 1$ долларын құрау үшін 500 грамм (мұнай эквивалентімен алынғанда) жанар-жағармай жұмсалады, бұл көрсеткіш экономикасы алда келе жатқан мемлекеттерде 130 грамм құрайды. Дәстүрлі энергия алу көздерінен тиімді, үнемді жолдармен электроэнергия өндіру еліміз үшін үлкен мәселе. Себебі, шикізат қорының жақын арада сарқылуы әлемдік дағдарысты, экологиялық апаттардың орын алуына септігін тигізеді. Осы ахуалды шешілуі  және энергетикалық үнемділікті қалыптастыру үшін 2004 жылы  арнайы қабылданған «Электроэнергетика» заңы аясында 2011 жылы  «Энергия үнемдеу және энергия тиімділігін дамыту» атты ұзақ уақытқа перспективалық даму жоспары жасалынды [3].

Еліміз тұрақты экономикалық даму болашағы мен экологиялық жағынан таза технологияларды жетілдіріп қалыптастыруда электроэнергияны өндірудің жалпы көлемінде энергияның жаңартылатын көздерінің үлесін арттыру қажет. Осы тұрғыда Астанада өтетін ЭКСПО-2017 көрмесінің «Болашақтың энергиясы» тақырыбына арналуы да кездейсоқ емес. Ол ең алдымен, баламалы энергия көздерін дамытуды қоса алғанда, энергетикадағы сапалы өзгерістер жолы мен оны тасымалдау тәсілдерін іздестіруге зор үлес қосады. 

Жуырда Қоршаған ортаны қорғау министрі Н. Қаппаровтың мәліметі бойынша «Қоршаған ортаны қорғау» министрлігі мен «Индустрия және жаңа технологиялар» министрлігімен бірлесе отырып, 2013 – 2020 жылдарға арналған жаңартылатын энергия көздерінің жобаларын іске асыру жөніндегі іс-шаралар жоспарын әзірлеуде. 

2020 жылға қарай жалпы қуаты 1 ГВт болатын 31 жаңартылатын энергия көздерінің объектісін пайдалануға беру жоспарлануда.

Министрдің айтуынша, жергілікті және халықаралық инвесторлар тарапынан секторға деген қызығушылық артуда. Әзірше, Жамбыл облысында жалпы қуаты 11.3 МВт болатын 2 шағын ГЭС, Жамбыл және Ақмола облыстарында жалпы қуаты 2.25 МВт болатын жел электр станциясы сияқты қуаты аз алғашқы пилоттар іске асыруға кірісіп кетті. Осы жылдың соңына дейін тағы да жалпы қуаты 9 МВт бірқатар жобалар пайдалануға беріледі деп күтілуде [4]. 
Жаһандық сын-қатерлердің бірі болып отырған энергетика саласын қолдап, үнемді экологиялық қауіпсіз балама энергетика көшу мәселесін шешу жолында біз елге инвестиция тартып, экономиканың қарқынды дамуына одан әрі серпін беруіміз қажет.
Осы салада тартылған және болашақта салынатын инвестициялар шығыны аз, ұтымды жолдармен жүргізілу үшін өзіне тән ерекшеліктерді ескере отырып арнайы инвестиция есебі жүргізілуі тиіс. 
Ол үшін мемлекет экономиканы баламалы жолдармен дамытуды қарастыру керек. Ол балама жолдар: 

· үнемді экономикаға көшу;

· жасыл экономиканы қолдау;

· өңдеу саласын дамыту;

· баламалы энергияны қаржыландыру;

· мұнайсыз экономиканы қалыптастыру;

· мұнайға балама қуат көздерін пайдалану;

· шетелдік тауарларға тәуелділікті төмендету, экспорт әлеуетін жақсарту, отандық өнімдерді дамыту. 

Осы балама жолдардың ішінде ең негізгісі ретінде балама энергетика қарастырылады. Ол саланы дамыту арқылы Қазақстан үнемді экономикаға көшуіне жол ашылып, таза экологиялық елге айналуына мүмкіндік туады. 

Қазіргі тұрақты даму экономикалық, әлеуметтік және экологиялық компонент сияқты үш құрауыштың арасындағы кешенді өзара байланыстың орын алуын болжайды. Соңғы онжылдықта пайда болған «жасыл» экономика тұжырымдамасы тұрақты дамудың осы компоненті арасындағы оңтайлы үйлесімділікті қамтамасыз етуге негізделеді және дамыған, дамушы және өтпелі экономика жағдайындағы мемлекеттердің барлығы үшін аса қолайлы жүйе болатындығын дәлелдеуге тырысады. 
«Экологиялық өсудің» тағы бір маңызды құралы болып тұрақты инфрақұрылымды қалыптастыру табылады. Бұл болашақ ұрпақтың табиғи ресурстардың жетіспеушілігін сезінбесі үшін сол ресурстарды тиімді пайдалануға мүмкіндік береді. Тұрақты инфрақұрылымдарды қалыптастыру тауарлар мен қызметтердің өмірлік циклінде экологиялық аспектілеріне ерекше көңіл бөлуге мүмкіндік береді; экологиялық жүйенің біртұтастылығын сақтауға мүмкіндік береді; климаттың өзгеруі мен озон қабатының тесілуі сияқты антропогендік фактордың әсерін тереңдетпеуге мүмкіндік береді; экономикалық жағынан пайдалылығы жоғары тауарлар мен қызметтерді өндіруге мүмкіндік береді; дамудың барлық бағыттарында ұзақ мерзімді экономикалық өсуді максималдауға мүмкіндік береді [5].

Бүгінгі күні Қазақстан негізінен қолда бар дәстүрлі энергоресурстар: газ, көмір және мұнай өндіру энергиясын пайдалануда. Бірақ, олар ерте ме, кеш пе бір күні таусылады. Сондықтан оларды жаңартылған: су, жел, Күн қуат көздерімен ауыстыру қажет. Оның маңызы мен жаңа технологиялық модельдері 2017 жылы Астана қаласында «Болашақ энергиясы» тақырыбында өтетін Халықаралық ЕХРО көрмесінде жан-жақты қарастырылады.
Оның өзектілігінің тағы бір қыры - Қазақстанның елорда орналасқан орталық бөлігінде жылына 300 күн бойы Күн нұрын төгіп тұрады. Сондай-ақ, мұнда жиі далалық жел соғады. Сондықтан, аталаған аумақ өзін жаңартылған энергия көздерімен толық қамтамасыз ете алар еді [6].
«Қазіргі уақытта, инвестициялау үшін Қазақстан экономикасының басымдықты секторларының біріне балама  энергетика (альтернативті энергетика) саласы жатады. Балама энергетика Қазақстан экономикасын дамытудың балама мүмкіндіктері болып табылады. Экономикалық дамудың осындай балама мүмкіндігі соңғы 15-20 жылда әлемдік экономикада басым рөлді ойнап отырған «болашақ экономика» секторларының бірі болып табылады.

